
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Дзісенскі раён 

 

Напярэдадні Вялікай Айчыннай вайны ў Дзісенскі раён уваходзіла 12 сельсаветаў. У Дзісне і 

раёне ў час нямецка-фашысцкай акупацыі было знішчана 4584 чалавекі, у тым ліку закатаваны і 

забіты каля 4000 чалавек яўрэйскай нацыянальнасці. За час вайны з Дзісеншчыны было вывезена ў 

Германію на прымусовыя работы 8000 чалавек. 

У Дзісне і раёне дзейнічалі Дзісенскія падпольныя райкамы КП(б)Б (14.11.1943–03.07.1944) і 

ЛКСМБ (15.11.1943–03.07.1944), партызанскія брыгады імя Леніна,  імя Жукава, 1-я імя Суворава, 

«Кастрычнік», 4-я Беларуская. 

Раён вызвалены войскамі 1-га Прыбалтыйскага фронту ў ходзе Полацкай (29 чэрв. – 4 ліп. 

1944 г.) наступальнай аперацыі. У вызваленні ўдзельнічалі 159-я танкавая брыгада (палк. 

І. А. Федараў) 1-га танкавага корпуса (ген.-лейт. В. В. Буткоў), 154-я стралковая дывізія (палк. 

Л. Ц. Сачылаў) 103-га стралковага корпуса (ген.-маёр І. Ф. Фядзюнькін) 6-ай гвардзейскай арміі 1-га 

Прыбалтыйскага фронту. Дзісна вызвалена 4 ліпеня 1944 года. 

